
					ఈ పుట అచ్చుదిద్దబడ్డది




	మ.	
నిదురన్మాని మెఱుంగగా నలికితిన్ నీవచ్చుదారుల్ పదిం

బది నాకాటుకకన్నులం బఱపి, రమ్మా, నాకు కన్పండుగౌ,

ఎదురుం జూచుచు నుంటి 'ఇల్లలుకంగానే పండుగా?' యంచున

వ్వెదవేమో? యొకయిల్లెగా, కలికితిన్ వీథిన్, మఱిన్వాడయన్.

	ఉ.	
మందులు మంత్రముల్, వలెనె మామకచిత్తము మెత్తఁజేయ నీ

సుందరమందహాసములె చొక్కఁకఁ జేసెడి మందులౌ భవ

చ్ఛందనశీతలోక్తులె ముదం బిడు మంత్రము లౌనుఁ డెందమా

నందముఁ బొంద నన్ కలిపి నవ్వుచు కేరుచు నుండరా ప్రియా.

	చ.	
రమణుఁడ, నాదు మానస సరస్సుదరిన్ వలరాజు నీదు మీ

స మనెడి మేలిగాలపుకొసన్ నునుమోవియెరం దగిల్చి నే

ర్పు మెయిని వేటలాడఁగను, మోసమెఱుంగనిదై మదాత్మమ

త్యమకట! యందుఁ జిక్కుపడి యట్టిటు కొట్టుకొనంగఁ జొచ్చెరా.

	శా.	
నాకున్ నీకున్ గొంత యున్నదని నానారీతులం బేరులన్

లోకుల్ వెట్టిరి, వాడు రాఁదగిన డెట్లున్ వచ్చె, పో దెన్నఁడున్

కాకుల్ లోకులనంగఁబోకు, జనవాక్యంబద్ది కర్తవ్యమే,

కైకొమ్మా ప్రియకాంత గాఁగ నను నేకాంతంబునం గాంతుఁడా.

	ఉ.	
రోసము కల్గినట్టు లతిరూక్షముగాఁ గను నన్నుఁ జూచుచున్

మీసము త్రిప్పె దేమిటికి? మేటిమగండవె యైన జంకులే

కో సుకుమార, ర, మ్మతనుయుద్ధమునందు పెనంగి చూత, మా

యాసమటంచు ముందెవర మందుమొ వారలె యోడినట్లగున్.

	ఉ.	
వ్యాకులమేల? వల్లభ, పరాంగనఁ గూడినఁ బాపమంచు తా

టాకులలోన వ్రాసిరనియా? యల వ్రాతలెటున్న, నేమిరా

నీకును నాకు బ్రహ్మమును నిక్కముగాఁగను వ్రాసియుంచె, నే

పోకలఁ బోయినన్ జరుగుఁబో తుద కాతనివ్రాఁత రీతిగన్.

		 ఈ పేజీలో చివరి మార్పు 24 జూన్ 2022న 02:12కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

